
Shri Vyasaraja Stotram

శ్రీవ్యాసరాజస్తోత్రమ్ 

వన్దే ముకున్దమరవిన్దభవాదివన్ద్యం  
ఇన్దిన్దిరాప్రతతమేచకమాకటాక్షమ్    ।

బన్దీకృతామరమమన్దమతిం   విదధ్యా-
దానన్దతీర్థహృదయామ్బుజమత్తభృఙ్గః    ॥ ౧॥

శ్రీవ్యాసయోగీ  హరిపాదరాగీ
భక్తాతిపూగీ హితదక్షసద్గీః  ।

త్యాగీ విరాగీ విషయేషు భోగీ
ముక్తౌ సదా గీతసురేన్ద్రసఙ్గీ  ॥౨॥

లక్ష్మీశపాదామ్బుజమత్తభృఙ్గః
సదా దశప్రజ్ఞనయప్రసఙ్గః     ।

అద్వైతవాదే  కృతమూలభఙ్గః
మహావ్రతీశో  విషయేష్వసఙ్గః  ॥ ౩॥

సదా సదాయత్తమహానుభావః
భక్తాఘతూలోచ్చయతీవ్రదావః  ।

దౌర్జన్యవిధ్వంసనదక్షరావః
శిష్యాశ్చ యోయచ్ఛతి దివ్యగావః ॥ ౪॥

ఆద్వైతదావానలకాలమేఘః
రమారమస్నేహవిదారితాఘః ।

వాగ్వైఖరీనిర్జితసజ్జనౌఘః  
మాయామతవ్రాతహిమే  నిదాఘః ॥ ౫॥

మధ్వసిద్ధాన్తదుగ్ధాబ్ధివృద్ధి     పూర్ణకలాధరః  ।
వ్యాసరాజయతీన్ద్రో  మే భూయాదీప్సితసిద్దయే  ॥౬॥
యన్నామగ్రహణాదేవ  పాపరాశిః పలాయతే ।
సోయం శ్రీవ్యాసయోగీన్ద్రో   నిహన్తు దురితాని నః ॥ ౭॥

యన్మృత్తికాదర్శనమాత్రభీతః
క్వచిత్పిశాచస్తదనువ్రతేభ్యః  ।

దత్టా ధనం వాఞ్ఛితమాప్య తస్య
తైర్వా  జితోయాదచిరేణ ముక్తిమ్ ॥౮॥

యత్కౌశికానాసికాక్తజలాన్నిఃశఙ్కితే నరే ।
వ్యాఘ్రో మహానపి స్ప్రష్టుం  నాశకత్త్వామిహాశ్రయే  ॥౯॥
ద్వాత్రింశత్సప్తశతకమూర్తీర్హనుమతః   ప్రభోః  ।
ప్రతిష్ఠాతా   స్మృతిఖ్యాతస్తం భజే వ్యాసయోగినమ్ ॥ ౧౦॥
సీమానం తత్ర తత్రైత్య  క్షేత్రేషు  చ మహామతిః ।
వ్యవస్థాప్యాత్ర  మర్యాదాం లబ్ధవాంస్తమిహాశ్రయే   ॥ ౧౧॥
మధ్వదేశికసిద్ధాన్తప్రవర్తకశిఖామణిః     ।
సోయం శ్రీవ్యాసయోగీన్ద్రో   భూయాదీప్సితసిద్ధయే  ॥ ౧౨॥
భూతప్రేతపిశాచాద్యా  యస్య స్మరణమాత్రతః  ।
పలాయన్తే శ్రీనృసింహస్థానం   తమహమాశ్రయే  ॥ ౧౩॥
వాతజ్వరాదిరోగాశ్చ భక్త్యా యముపసేవినః ।
దృఢవ్రతస్య  నశ్యన్తి  పిశాచాశ్చ తమాశ్రయే  ॥ ౧౪॥
తారపూర్ణం  బిన్దుయుక్తప్రథమాక్షరపూర్వకమ్   ।
చతుర్థ్యన్తం   చ తన్నామ నమఃశబ్దాన్తభూషితమ్   ॥ ౧౫॥
పాఠయన్తం మధ్వనయం మేఘగమ్భీరయా గిరా ।
ధ్యాయన్నావర్తయేద్యస్తు భక్త్యా మేధాం స విన్దతే  ॥ ౧౬॥
రత్నసింహాసనారూఢం చామరైరభివీజితమ్  ।
ధ్యాయన్నావర్తతే యస్తు మహతీం శ్రియమాప్నుయాత్  ॥
ప్రహ్లాదస్యావతారోసావిన్ద్రస్యానుప్రవేశవాన్     ।
తేన తత్సేవినాం నౄణాం సర్వమేతద్భవేద్ధ్రువమ్  ॥ ౧౮॥
నమో వ్యాసమునీన్ద్రాయ  భక్తాభీష్టప్రదాయినే   ।
నమతాం కల్పతరవే భజతాం కామధేనవే ॥ ౧౯॥
వ్యాసరాజగురో మహ్యం త్వత్పాదామ్బుజసేవనాత్ ।
దురితాని వినశ్శన్తు యచ్ఛ శీఘ్రం  మనోరథాన్ ॥౨౦॥

యో వ్యాసత్రయసంజ్ఞకాన్   దృఢతరాన్గ్ మధ్వార్యశాస్త్రార్థకాన్ 
రక్షద్వజ్రశిలాకృతీన్  బహుమతాన్గ్ కృత్వా పరైర్దుస్తరాన్    ।

ప్రాయచ్ఛన్నిజపాదపద్మసరసీజాసక్త  నౄణాం ముదా
సోయం వ్యాసమునీశ్వరో భవతు మే తాపత్రయక్షాన్తయే  ॥౨౧॥

మధ్వభక్తో వ్యాసశిష్యపూర్ణప్రజ్ఞమతానుగః    ।
వ్యాసరాజమునిశ్రేష్ఠః   పాతు నః కృపయా గురుః ॥౨౨॥
వ్యాసరాజ వ్యాసరాజ ఇతి భక్త్యా సదా జపన్ ।
ముచ్యతే సర్వదుఃఖేభ్యస్తదన్తర్యామిణో  బలాత్ ॥౨౩॥
స్తువన్ననేన మన్త్రేణ  వ్యాసరాజాయ ధీమతే ।
అభిషేకార్చనాదీన్యః కురుతే స హి ముక్తిభాక్ ॥౨౪॥
గురుభక్త్యా భవేద్విష్ణుభక్తిరవ్యభిచారిణీ   ।
తయా సర్వం లభేద్ధీమాంస్తస్మాదేతత్సదా  పఠేత్ ॥౨౫॥
ఇతి శ్రీపరమహంసపరివ్రాజకాచార్యాణాం   శ్రీసురేన్ద్రతీర్థ   పూజ్యపాదానాం
శిష్యేణ విజయీన్ద్రభిక్షుణావిరచితం  శ్రీవ్యాసరాజస్తోత్రం   సమ్పూర్ణమ్  ।

